
E mentre cö so seguito vixin

Passava a Pinta ä flotta indiaña, Fiesco,

Giacomo, Temo, Yanez e Martin

Façeivan con ardî cavalleresco

Da uña canoa a l’atra ô passaggin

Con sâti da paggiasso e da grottesco,

In mezo di Selvaggi ô brasso lesto

Menando e a sciabbra nûa pe dâghe ô resto.

Da l’impeto e dä fûria, chi accompagna

Quella squaddra picciña, ma composta

Di megio spadaççin de tutta a Spagna,

Desentegæ i Selvaggi, parte a posta

Se bêuttan, pe svignâsea pe-a campagna,

In mâ zù a nêuo corrindo verso a costa,

E parte van ferii zù fin a-ô fondo

Dell’ægua licenziæ pe l’atro mondo.

Mentre a squaddra de mâ, benchè picciña,

De Lucaie e canoe tanto a tempesta,

E vittoriosa ä spiaggia a s’incammiña,

Ven zù l'armâ de tæra pe-a foresta

A-a radda e ä spiaggia mæxima vixiña

Con quattro eroi e due eroiñe ä testa,

E a côre drita verso ô sciûmme e a valle

Per attaccâ i nemixi a-i fianchi e a-e spalle.

Ven zù pe-ô primmo pin ne-ô chêu d’ardî,

E pin ne-a fantaxia d’azioîn brillanti

Fernando co-a so trûppa, e pe sciortî

O l’ëa da-ô bosco, quando ecco davanti

Uña squaddra ô se vedde comparî

De zovenotte amazoni eleganti,

Tutte disposte dä natûa e da l’arte

Ciù de Venere a-e lotte che de Marte.

